Diktee

Ynstruksje foar de dikteeskriuwers: skriuw eksakt op wat de foarlêzer seit. Doch dat neffens de offisjele stavering. Brûk de regels foar it oaninoar skriuwen fan wurden dy't ek yn it Nederlânsk jilde. Brûk haadletters dêr't dat yn it Nederlânsk ek moat. Skriuw alle wurden folút. Skriuw getallen yn letters. Skriuw trema's, keppelstreekjes en apostrofs dêr't dat yn it Frysk gebrûklik is. Skriuw sokke diakrityske tekens ek op haadletters. Skriuw spaasjes dêr't dat yn it Frysk gebrûklik is. Alle oare lêstekens, lykas komma's, punten, heakjes en fraachtekens, wurde by it foarlêzen fan it diktee troch de foarlêzer neamd.

Ynstruksje foar de foarlêzer: lês in sin earst yn syn gehiel foar, dan yn lytse stikjes en dan noch in kear yn syn gehiel. Jou by it yn stikjes lêzen oan wêr't in komma, punt, fraachteken, útropteken of heakje iepenjen/sluten stean moat. Ik stik tusken heakjes yn sin 7 heart by it diktee en moat foarlêzen wurde. Keppelstreekjes en apostrofs net neame, aksinttekens op letters (kapkes, streekjes, trema's) ek net neame. Sprek de wurden 'my' en'wy' út op syn Wâldfrysk, dus mei it lûd fan 'dyk'. Sprek stomme letters net út. Praat dúdlik en stadich. Meitsje lange klanken ekstra lang, oerdriuw de twilûden in bytsje en meitsje dúdlik ferskil yn de útspraak fan de ij en de ei. 

Ynstruksje foar de korrektors: sjoch goed nei de d'tsjes en t'sjes fan tiidwurden, nei kapkes en streekjes op letters, nei trema's, apostrofs, keppelstreekjes en nei it wol of net skriuwen fan spaasjes. De skriuwwize 't foar it lidwurd it is ferkeard. It ferkoarte lidwurd 'e mei ek folút as de skreaun wurde en omkeard. In lange ij moat yn it Frysk skreaun wurde mei twa puntsjes derop. Myn suggestje is dat jim flaters mei lêstekens net of net swier meitelle. Yn in pear gefallen is mear as ien staveringsfoarm goed: sin 2: "opnei", "op nei", sin 4 en fierder: "Bart-Jan" kin ek oars skreaun wurde, sin 9: "teplak", "te plak", sin 12: "wint er", "winter".



1. Faaks tinke jo dat in kommissaris fan de Kening of in deputearre neat oars docht as allegeduerigen achter yn in limûsine fan feestje nei evenemint ride, om dan jûns mei de bealch fol konjak troch in priveesjauffeur op 'e pôle ôfset te wurden.

2. Wa't der wier sa'n oertsjûging opnei hâldt, wa't foarfêst leaut dat it provinsjaalbestjoerderwêzen him benammen ôfspilet achter gleskes yn kafees, dy docht yn syn ûnnoazelens de warbere manlju en froulju yn 'e provinsjehuzen grut ûnrjocht.

3. Yn dizze snie-earme kwakkelwinter fol olympyske topprestaasjes is der ien dy't de reputaasje fan 'e pommeranten yn 'e historisearre nijbou oan 'e Ljouwerter Twibaksmerk yn 'e kuer hâldt.

4. Dy tige wichtige figuer is in provinsjaal amtner mei beatlehier en in burdsje, dy't de namme Bart-Jan draacht en noait foar healwei njoggenen hjeljûn nimt.

5. Troch Bart-Jan syn parseberjochten witte de Friezen dat der in kommisje-Hoekstra west hat en dat dy kommisje de sizzenskip oer it skoalfak Frysk oerdwaan wol oan Deputearre Steaten fan Fryslân.

6. De Fryske DS'ers diskusjearje in soad mei party ferskillende partijen, se krimmenearje dêr komselden oer en se affisjearje harsels mei typysk Fryske beskiedenheid net graach as earsten bewâldslju, mar neffens Bart-Jan is der gjin mis op dat it kolleezje troch in stikmannich yntinsive lobbys it skoalfak Frysk fan 'e ûndergong ret hat.

7. Neffens Bart-Jan is de relaasje tusken de Haachske politisy en de Friezen net earlik mear mei de ferhâlding tusken Palestinen en Joaden te ferlykjen, mar besjocht De Haach Ljouwert dochs noch gauris as in opstannich stedsje dat fierder fuort is as Moskou of Sotsjy.

8. Okkerdeis teagen Bart-Jan en de kultuerdeputearren fan Fryslân en Grinslân moarns betiid al yn in lyts blau autootsje, of foar de Wâldpiken 'autoke', nei de hofstêd foar in oerlis oer de slimste besunigingen út de histoarje fan 'e regionale omroppen.

[bookmark: _GoBack]9. Bûtendoar waarden de kealtsjes pleage troch de kjeld en de politike fertsjintwurdigers fan it Noarden ferwachten dat se mei gauwens by de minister teplak koenen, mar der gouwen yn De Haach blykber wat nuveraardige regels foar de gastfrijheid. 

10. De minister wie krekt ôfreizge nei in konferinsje fan kristenen, joaden en moslims, dy't inoar bekûgelen mei Bibelteksten of sels mei ynbûne bibels, wylst in pear ateïsten war dienen om de swarte wale dy't it leauwe oer de rede útspriedt mei affysjes fol dawkinsiaanske fernimstichheid te heuveljen.

11. Bart-Jan-en-dy kamen sadwaande foar de winige doar en it wie suver in poepetoer dat de ynsitters fan it lytse blauwe reau har kûm hâlden en sûnder utering fan wjeraksel weromkearden nei har ôfhandige heitelannen.

12. Ûnderweis melde de radio dat de Fryske kommissaris nei de Olympyske Spullen soe om te lobbyen foar de yndustry, mar de radiosjoernalist woe hawwe dat it in snobbersreiske wie en wylst it boppe de greiden begûn te krôkjen en Jorritsma ferbaal wraksele mei de man waans baan se hjoed rêde sild hienen, reaunte Bart-Jan allinne mar: "Hooplik wint er!"

